
క. నినుఁ జూడఁగోరి వచ్చితి

ననవుడు సంతోషమయ్యె నని మణిపీఠిం

దను నిలుప రాజదూతిక

యనియెఁ బ్రభావతికి సముచితాయత్తమతిన్. 120



తే. ఎల్ల సౌభాగ్యములు గలయింట వెలసి

మిగులఁ జక్కనివారిలోఁ దగినదాన

వగుదు నీ బంధుజనము ని న్నభినుతింపఁ

గాఁపురము చేసితివి మేలు కమలగంధి. 121



వ. అదియునుం గాక పురాణదంపతు లగునీయత్తమామల సుమతిహరదత్తుల నాదరించు నీవివేకంబునకు మెచ్చితి సాక్షాన్మనోజుం డగు నీమనోహరున కనుగుణం బగునంతరంగంబునకు సంతోషించితి గురుబుధబాంధవదాసదాసీజనంబులం బోషించునీమహత్త్వంబుఁ గొనియాడ శక్యం బగునే యని వెండియు. 122



సీ. గుట్టుతో సంసారి మట్టునఁ జుట్టాలఁ

దనియింతు వని హరదత్తుతోడ

ఘనురాల చల్లనికడుపుదానవు నీవు

సుకృతశాలిని వంచు సుమతితోడ

మదనసేనుఁ డనంగ మఱి నీకే తగు నెంత

చెలువుఁడ వని దానిసెట్టితోడ

విశ్వాసమున నింట వెలయుపాటెల్లఁ బూ

నెద రంచుఁ దగిన బానిసెలతోడ

తే. నిచ్చక మొనర్చి హితవరియేపు చూపి

		 ఈ పేజీలో చివరి మార్పు 6 జూన్ 2020న 07:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.

